
Kelonggaran lengkap vaksin dirangka
berhati-hati
Oleh Luqman Arif Abdul Karim - Ogos 2, 2021 @ 1:37pm
luqman.arif@bh.com.my

PUTRAJAYA: Kerajaan mengambil pendekatan berhati-hati dalam
memperuntukkan sebarang kelonggaran kepada individu yang sudah
mendapat suntikan imunisasi lengkap.

Menteri Penyelaras Program Imunisasi COVID-19 Kebangsaan (PICK),
Khairy Jamaluddin, berkata percaturan itu diambil susulan penularan
varian membimbangkan (VOC), termasuk Delta di beberapa negara jiran
seperti Singapura.

Meneliti kebimbangan sedemikian, beliau berkata, kerajaan akan
menerapkan amalan kawalan kesihatan awam dan kepentingan suntikan
imunisasi walaupun Malaysia mencapai imuniti kelompok pada paras
tertentu kelak.

"Kita sedar mengenai dapatan Pusat Kawalan dan Pencegahan Penyakit
(CDC) Amerika Syarikat (AS) dan laporan dari Singapura, berhubung
penularan virus varian Delta, termasuk mereka yang sudah terima
suntikan vaksin lengkap.

"Kemudahan atau kelonggaran untuk mereka yang sudah lengkap vaksin,
akan diumumkan Perdana Menteri, Tan Sri Muhyiddin Yassin dalam
tempoh terdekat.

"Oleh demikian, kita ambil kira perkembangan di seluruh dunia, dalam
mengeluarkan kelonggaran kepada mereka yang sudah dapat
perlindungan penuh daripada vaksin.

"Ini bagi memastikan supaya kita tidak membuka sekatan terlalu cepat
kerana perlu terima hakikat bahawa penularan varian Delta bermaksud
COVID-19 sudah jadi endemik," katanya pada sidang media, di sini, hari ini.

Pada 20 Julai lalu, kerajaan Singapura mengambil keputusan untuk
menarik balik kelonggaran sekatan pergerakan, berkaitan aktiviti sosial
bagi membendung lonjakan kes jangkitan COVID-19.

Keputusan itu diambil susulan peningkatan semula kadar penularan yang
dicatatkan di negara itu, sekali gus menyaksikan larangan makan di gerai
dan restoran, selama empat minggu dikuatkuasakan mulai 22 Julai lalu.

Selain itu, republik terbabit mengehadkan peserta himpunan sosial
daripada lima orang kepada dua orang, demi mengurangkan risiko
jangkitan dalam kalangan penduduk.

Khairy yang juga Menteri Sains, Teknologi dan Inovasi berkata penelitian
terhadap keberkesanan vaksin di Wilayah Persekutuan Labuan dan
Sarawak merekodkan perkembangan positif apabila kadar kematian serta
kemasukan ke hospital berupaya dikurangkan.

Mengikut profil, jelasnya, Sarawak menerima lebih banyak bekalan
Sinovac, manakala Labuan, Sabah yang pernah mengalami ancaman
varian Delta memperoleh pelalian Pfizer.

"Tetapi dua-dua negeri ini mencatatkan penyusutan dalam kadar
kemasukan ke hospital dan kes kematian, justeru kita harap pola kesan
sama dapat direkodkan di Kuala Lumpur serta Selangor, dalam tempoh
beberapa minggu akan datang.

"Ia selari usaha kerajaan ke arah mengagihkan lebih banyak vaksin secara
secepat mungkin bagi penduduk di Lembah Klang, sekali gus memacu
matlamat membentuk imuniti kelompok.

"Bagaimanapun, pendekatan berhati-hati masih diambil kerana kita sudah
lihat banyak negara yang mencapai liputan pemberian vaksin dalam
kalangan penduduk, tetapi sekarang kembali menguatkuasakan
pemakaian pelitup muka.

"Penggunaan kawalan kesihatan awam masih perlu diteruskan dan ia
akan disokong dengan kesan pemberian vaksin kepada masyarakat,"
katanya.

